Ioan, y disgybl annwyl (23)
Yn efengyl Ioan mae Duw wedi dewis rhannu saith gwirionedd rhyfeddol am Iesu Grist. Mae pob un o’r datganiadau yn cyfleu rhywbeth sy’n wir am Iesu, pethau sy’n unigryw amdano. Ioan gafodd y fraint o gofnodi’r geiriau yma, a hynny er lles holl Gristnogion y byd, ddoe, heddiw ac yn y dyfodol. Nododd Ioan ar ddiwedd ei efengyl,

Dyma Pedr yn troi a gweld y disgybl roedd Iesu yn ei garu yn eu dilyn nhw. (Dyma'r un oedd wedi pwyso'n ôl at Iesu yn y swper a gofyn, "Arglwydd, pwy sy'n mynd i dy fradychu di?") Fi ydy’r disgybl hwnnw – yr un welodd hyn i gyd ac sydd wedi ysgrifennu am y cwbl. Ac mae popeth dw i’n ei ddweud yn wir.(Ioan 21:21,24)
Roedd Iesu’n caru ei ddisgyblion i gyd, ac roedd Ioan yn sicr o’r cariad yma. Roedd o’n gwbl, gwbl hyderus fod Iesu’n ei garu e, Ioan, yn bersonol. Mae hyder a sicrwydd fel yna yn gwneud gwahaniaeth mawr i berthynas yn dydy? Os wyt ti’n hollol, hollol sicr fod rhywun yn meddwl y byd ohonot ti; eu bod nhw’n fodlon gwneud unrhyw beth i dy helpu di; y byddan nhw’n mynd i’r eithaf i wneud pethau er dy les di; nad oes posib siglo eu cariad tuag atat; mae’n gwneud gwahaniaeth enfawr. Nid cariad brawdol cyffredin oedd gan Iesu at Ioan, ond cariad dwyfol, agape. Mae’n gariad sydd wedi ei wreiddio yn y penderfyniad wnaeth Duw i wneud lles i ni.  Mae’n gariad gweithredol, yn gariad sydd ddim yn newid, a ddim yn dibynnu ar emosiwn. Faint ohonon ni sydd wedi profi cariad o’r fath?

Mae teuluoedd yn chwalu; mae gwŷr yn gadael eu gwragedd; gwragedd yn gadael eu gwŷr; rhieni yn gadael eu plant a phlant yn troi eu cefnau ar eu rhieni. Faint ohonon ni sy’n gwybod ein bod yn cael ein caru i’r eithaf? Roedd Ioan yn gwybod.  

Mae’r llinyn cariad yma’n goleuo bywyd Ioan. Mae ei fywyd yn llawn mewn ffyrdd na allwn ni ond ei ddychmygu ar hyn o bryd. Y cariad yma sy’n golygu fod Duw wedi gallu ei ysbrydoli  i gofnodi’r 7 datganiad sy’n dilyn.
"Fi ydy’r bara sy’n rhoi bywyd. Fydd pwy bynnag ddaw ata i ddim yn llwgu, a fydd pwy bynnag sy'n credu ynof fi ddim yn sychedu. (Ioan 6:35)
"Fi ydy golau'r byd. Bydd gan y rhai sy’n fy nilyn i olau i’w harwain nhw i fywyd, a fyddan nhw byth yn cerdded mewn tywyllwch." (Ioan 8:12)
Credwch chi fi – fi ydy'r giât i’r defaid fynd trwyddi. Lladron yn dwyn oedd pob un ddaeth o'm blaen i. Wnaeth y defaid ddim gwrando arnyn nhw. Fi ydy'r giât, a’r rhai sy'n mynd i mewn trwof fi sy’n ddiogel. Byddan nhw’n mynd i mewn ac allan, ac yn dod o hyd i borfa. (Ioan 10:7-9)

"Fi ydy'r bugail da. Mae'r bugail da yn fodlon marw dros y defaid. (Ioan 10:11) 
"Fi ydy'r atgyfodiad a'r bywyd. Bydd pawb sy'n credu ynof fi yn dod yn fyw, er iddyn nhw farw;  a bydd y rhai sy’n fyw ac yn credu ynof fi ddim yn marw go iawn. (Ioan 11:25)

“Fi ydy'r ffordd,” atebodd Iesu, “Fi ydy’r un gwir, a'r bywyd. Does neb yn gallu dod i berthynas gyda Duw y Tad ond trwof fi. (Ioan 14:6)

"Fi ydy'r winwydden go iawn, a Duw, fy Nhad i, ydy'r garddwr. 

"Fi ydy'r winwydden; chi ydy'r canghennau. (Ioan 15:1, 5)
Meddylia am bob un o’r gosodiadau yma. Myfyria arnyn nhw. Paid â brysio! Does dim llawer o werth dal ati i ddarllen os nad ydy pethau’n cael cyfle i suddo i mewn i dy gof a dy ymwybod. 

Rhoddodd Ioan ddarlun clir i ni o Iesu – mae’n ddigon! Mae Iesu fel bwyd i’r enaid a’r ysbryd. Mae’n gallu goleuo bywydau a thynnu pobl o’r tywyllwch.  Yn Iesu gallwn fod yn hollol saff; mae’n cynnig arweiniad a gofal. Dim ond drwy gredu yn Iesu y cawn ni fywyd am byth yn y nefoedd.  Fyddwn ni ddim yn marw go iawn. Dim ond drwy gredu yn Iesu y down ni i nabod Duw y Tad. Dyn ni’n gallu aros ynddo ef, dyn ni’n rhan ohono. Os dyn ni’n credu, dyn ni wedi cael ein himpio i mewn i’r Arglwydd Iesu Grist. Ni, pob un sy’n credu, ydy’r canghennau. O ble mae’r canghennau’n cael eu bywyd, sut maen nhw’n aros yn fyw? O’r goeden.  O’r winwydden. O Iesu!
Wyt ti eisiau beth oedd gan Ioan? Wyt ti eisiau byw bywyd i’r eithaf? Wyt ti eisiau cyrraedd lefel ysbrydol nad oeddet ti’n gwybod oedd yn bodoli? Wyt ti eisiau dod i nabod Duw y Tad? Mae Ioan yn ei efengyl wedi nodi datganiadau rhyfeddol a gwefreiddiol wnaeth Iesu amdano’i hun.  Mae o wedi dangos y ffordd. Sut wyt ti am ymateb? 

